
Efni: Umsögn um frumvarp til laga til breytingar á lögum um umhverfismat framkvæmda 
og áætlana, nr. 111/2021, með síðari breytingum (vatnsorkuver og vindorkuver), 42. mál

Orkustofnun vísar til erindis, dags 10. febrúar 2021 frá nefndasviði Alþingis þar sem óskað er 
umsagnar stofnunarinnar á frumvarpi til breytingar á lögum um umhverfismat framkvæmda og 
áætlana, nr. 111/2021, með síðari breytingum um vatnsorkuver og vindorkuver, 42. mál. 
Orkustofnun hefur farið yfir innsendar upplýsingar og vill koma á framfæri athugasemdum sínum 
sem mikilvægt er að koma að í meðförum þingsins á málinu. Þá hefur stofnunin jafnframt áður 
komið að athugasemdum sínum við frumvarpið þegar það var áður flutt á Alþingi og ítrekar þær 
hér með.
Í frumvarpinu er talað um að setja vatnsaflsvirkjanir allar yfir 200 kW og vindorkuver með 1 MW 
uppsett rafafl eða meira í A flokk í 1. viðauka laganna um umhverfismat framkvæmda og áætlana, 
sem þýðir að þær séu ávallt háðar mati á umhverfisáhrifum. Þá segir að „óánægja ríki[...] með 
núverandi fyrirkomulag þar sem virkjanir undir 10 MW hafi hlotið framkvæmdaleyfi án þess að 
umhverfismat hafi farið fram. “
Orkustofnun bendir á að megintilgangur laga, nr. 111/2021, (hér eftir matslög) er að áður en leyfi 
er veitt fyrir framkvæmd sem kann vegna staðsetningar, starfsemi sem henni fylgir, eðlis eða 
umfangs að hafa í för með sér umtalsverð umhverfisáhrif, hafi farið fram umhverfismat vegna 
viðkomandi framkvæmdar. Með tilliti til þessa og reynslu Orkustofnunar á málsmeðferð 
virkjunarleyfa til verkefna sem frumvarpið nær utan um eru athugasemdir Orkustofnunar dregnar 
fram hér að neðan.

Vatnsorkuver í B jlokki með uppsett rafafl á bilinu 200 kW - 10 MW

Vatnsorkuver með 200 kW uppsett rafafl og meira eru í mörgum tilvikum tiltölulega einföld 
mannvirki með takmörkuð og staðbundin umhverfisáhrif. Í stöku tilvikum, og sannanlega oftar 
eftir því sem umfang framkvæmdarinnar vex, geta vatnsorkuver haft nokkur umhverfisáhrif, sér 
í lagi ef þau eru fyrirhuguð á sérlega viðkvæmum svæðum eða umfang vatnsmiðlunar er þeim 
mun meira. Í slíkum tilvikum eru verkefni (200 kw - 10 MW af uppsettu vatnsafli) samkvæmt 
núgildandi matslögum háð mati á umhverfisáhrifum í þeim tilfellum sem Skipulagsstofnun, sem 
er þar til bært stjórnvald í slíkum málum, metur sem svo að ástæða sé til að framkvæmd skuli háð 
umhverfismati með tilliti til eðlis, umfangs og staðsetningar hverju sinni. Telja verður að 
Skipulagsstofnun hafi alla þá burði og sérþekkingu sem þarf til að meta hvort framkvæmdir, sem 
tilkynntar hafa verið, skuli háðar slíku mati. Því má ætla að núverandi lagarammi nái vel utan um 
málsmeðferð slíkra verkefna og óþarfi sé að þrengja frekar að þeim með hertari kröfum. Auk þess 
bendir Orkustofnun á að vatnsorkuver í kring um 200 kW rafafl eru lítil orkuver og mjög 
íþyngjandi fyrir slík verkefni, eigi þau að vera ómaksins verð, að leggja í ef þau eru ávallt háð 
slíku mati. Stofnunin telur að framlögð lagabreyting kunni sem dæmi að leggja af framkomna 
möguleika bænda til að styrkja búsetu á sínum jörðum og þróun hérlendis á smávirkjunum sem 
geta verið afar hagkvæmar fyrir raforkuframleiðslu landsins.

Vindorkuver íjlokki B með uppsett rafajl 1 MW eða meira, eða mannvirki hærra en 25 m

Með sams konar rökum og að ofan telur Orkustofnun að breytingarnar sem lagðar eru núgildandi 
löggjöf sé ekki rétt nálgun á þær áskoranir sem nýting vindorku hafi í för með sér á landsvísu. 

Núverandi matslög gera það að verkum að vindorkuver með samanlagt uppsett rafafl 1 MW eða 
meira, eða hafa mannvirki sem eru 25 m eða hærri, eru háð úrskurði Skipulagsstofnunar um 
matsskyldu. Til að setja hæðartakmarkið í samhengi má því ætla að fyrir verkefni sem byggja á 
því að reisa aflmeiri vindmyllur en 50 kW hver, þurfi ávallt að senda tilkynningu til 
Skipulagsstofnunar með fyrirspurn um matsskyldu sökum hæðartakmarkanna í matslögum, sé 
miðað við mynd 1 hér að neðan sem sýnir samhengi hæðar og aflgetu vindmylla. Skortir reynslu 
á málsmeðferð slíkra verkefna, en ætla má að núgildandi matslög og vönduð málsmeðferð 
Skipulagsstofnunar nái að fanga þau verkefni sem sannarlega eru háð mati á umhverfisáhrifum. 
Því sé ekki rík ástæða til að breyta matslögum með þeim hætti sem breytingarfrumvarpið leggur 
til.

Mynd 1 Samhengi hæðar, vænghafs og aflgetu vindmylla samkvæmt Manwell et al. (2002)1

Orkustofnun vill hins vegar nýta tækifærið í þessari umsögn og ítreka mikilvægi þess að skapa 
heildstæða umgjörð um nýtingu vindorku á Íslandi almennt. Vindorka sé hagkvæmur kostur í ljósi 
lækkandi framleiðsluverðs á slíkum búnaði og þess að veðuraðstæður á Íslandi með mörgu 
hagstæðar til raforkuframleiðslu með slíkri tækni. Með tilkomu Hreinorkupakka ESB, og 
mögulegri upptöku hans skv. EES-samningnum, eru minni og stærri aðilar hvattir til nýtingar á 
endurnýjanlegrar orku. Slík hvatning er líkleg til að auka áhuga til vindorkunýtingar hér á landi á 
stærri sem smærri skala, og gerð verði enn háværari krafa um skýrt og skilvirkt ferli slíkrar 
nýtingar. Umhverfisáhrif vindorkuvera geti verið töluverð og lítil reynsla er hér á landi um 
uppbyggingu slíkra orkuvera. Jafnframt getur einnig verið raforkukerfinu til heilla að slík nýting 
blandist núverandi endurnýjanlegri orkunýtingu á landsvísu.
Vill Orkustofnun þá benda sérstaklega á mikilvægi heildstæðrar stefnu, t.d. á lands- og 
sveitarstjórnarstigi, þar sem fjallað yrði um afmörkuð svæði með tilliti til heimilda til 
vindorkunýtingar. Slík stefna þyrfti þá einnig að ná að meta þau mögulegu samlegðaráhrif sem 
skapast geta ef margir smærri aðilar, svo sem landeigendur, sumarhúsaeigendur eða aðrir aðilar, 
sækjast eftir að koma upp vindmyllum í eigin landi og meta heimildir til slíks út frá áætluðum 
heildaráhrifum og jafnræðisreglu milli ólíkra mála. Jafnframt ber að fylgjast vel með tækniþróun 
vindmylla m.t.t. sjónrænna áhrifa, hæðar mannvirkja og annarra áhrifa þeirra og tryggja að 
lagarammi nái vel utan um að þau tilfelli sem rétt er að meta sérstaklega m.t.t. umhverfisáhrifa, 
en íþyngi ekki um of þeirri tækni sem ólíkleg er að valda umtalsverðum umhverfisáhrifum.

Almennt

Orkustofnun bendir jafnframt á að umræddar framkvæmdir ber ætíð að kynna opinberlega á 
skipulagsstigi og þar gefst almenningi kostur á að koma að athugasemdum og upplýsingum áður 
en leyfi eru veitt. Þess utan er nú þegar, í lögum þeim sem lagt er til að breyta, málskotsheimild 

til úrskurðarnefndar umhverfis- og auðlindamála á ákvarðanir Skipulagsstofnunar er varða 
matsskyldu framkvæmda sem tilgreindar eru í flokki B í 1. viðauka með lögunum.

Virðingarfyllst, 
f.h. orkumálastjóra

Hama Þóruhn Pétursdótti  r 
lö gfræðingur

